
Шара 

САНАЛЫ ТАҢДАУ – БЕРІК 
ШАҢЫРАҚТЫҢ БАСТАУЫ

Отбасы күніне орай ауданда «Отбасын саналы түрде құру» тақырыбында 
тағылымды психологиялық кездесу өтті. Шараны «Шаңырақ» отбасыны 
қолдау орталығының психологы мен Байғанин аудандық Жастар ресурстық 
орталығының психологы бірлесіп ұйымдастырды. Кездесуге жас отбасылар 
және болашақта шаңырақ көтеруді жоспарлап жүрген жастар қатысты.

Отбасын құру – үлкен 
жауапкершілік

Қазіргі таңда жастардың отбасылық 
өмірге дайындығы – қоғам үшін маңыз-
ды мәселелердің бірі. Өйткені шаңырақ 
көтеру – тек қуанышты сәт емес, өмір 
бойы жауапкершілікті, өзара түсіністік 
пен сабырды талап ететін үлкен қадам.

Психологиялық кездесу барысында 
мамандар жастармен ашық пікірлесіп, 
отбасы құндылықтары, ерлі-зайыптылар 
арасындағы сыйластық пен сенім, өза-
ра түсіністік және жауапкершілік мәселе-
лерін талқылады. Қатысушыларға бір-
бірін тыңдау, түсіну, өз ойын дұрыс жет-
кізу дағдыларын қалыптастыруға бағыт-
талған түрлі психологиялық жаттығулар 
ұсынылды.

Мамандардың айтуынша, отбасын 
құруға дайындық – тек үйленуге дайын 
болу емес. Ол – өмірлік серігіңнің қуа-
нышын бөлісуге, қиындықта қолдау көр-
сетуге, тыңдауға, түсінуге және қажет 
кезде кешіре білуге дайын болу.

Шын мәнінде, отбасындағы татулық 
бір күнде қалыптаспайды. Ол күнделік-
ті қарым-қатынастан, өзара құрмет пен 
қамқорлықтан, жылы сөз бен түсіністік-
тен бастау алады. Сондықтан отба-
сылық өмірге қадам басқан әрбір жас өз 
таңдауы мен жауапкершілігінің мәнін те-
рең түсінуі маңызды.

Жастар көкейіндегі 
сауалдарға жауап алды

Кездесу барысында жастар өздерін 
толғандырған мәселелерін ортаға са-
лып, мамандарға сұрақтарын қойды. 

Ауданда «Таза Қазақстан» 
экологиялық мәдениетін 
дамытудың 2026–2029 
жылдарға арналған 
тұжырымдамасын іске 
асыру аясында абаттандыру, 
көгалдандыру және 
санитарлық тазалық 
жұмыстарын жүйелі жүргізу 
жұмыстарына басымдық 
берілуде. Ауданда биыл 
8500 түп ағаш отырғызу 
жоспарланып, көктемгі 
жұмыстардың негізгі 
бөлігі орындалды.

Аудан әкімінің орынбасары Рүстем Ра-
ушанов аудан әкімі төрағалығымен өт-
кен аппараттық жиында «Таза Қазақстан» 
бағдарламасы аясында атқарылып жатқан 
жұмыстар мен алдағы міндеттер тура-
лы баяндама жасады. Баяндамада 2026 
жылғы 30 шілдеде аудан әкімі Айбек Көпе-
новтің төрағалығымен аудан бойынша 
«Таза Қазақстан» экологиялық мәдениетін 
дамытудың 2026–2029 жылдарға арналған 
тұжырымдамасын 2026 жылы іске асыру 
жөніндегі іс-қимыл жоспары бекітілгені ай-
тылды. 11 тармақтан тұратын жоспардың 
әр бағыты бойынша жауапты бөлімдер 
мен мекемелер белгіленіп, олардың жұмы-
сы тұрақты бақылауға алынған.

– «Таза Қазақстан» бағдарламасының 
негізгі мақсаты – аудан аумағын көгалдан-
дыру, елді мекендердің тазалығын қамта-
масыз ету және тұрғындарға қолайлы әрі 
көрікті орта қалыптастыру. Осы бағытта 
биыл аудан бойынша 8500 түп ағаш оты-
рғызу жоспарланды. Көктемгі кезеңде 5137 
түп ағаш отырғызылып, оның 4055 түбі 
көктеп шықты. Бұл шамамен 79 пайызды 
құрайды. Ал күзгі кезеңде тағы 3363 түп 
көшет отырғызу жоспарланып отыр. Көк-
темгі көгалдандыру жұмыстары ауданның 
барлық ауылдық округтерін қамтыды. Атап 
айтқанда, Қарауылкелді ауылдық округі- 
не – 3200, Көлтабанға – 750, Ащыға – 650, 
Қопаға – 650, Сартоғайға – 650, Жарқа-
мысқа – 750, Қызылбұлаққа – 750, Мия- 
лыға – 550, Жаңажолға 550 түп ағаш оты-
рғызылды. Күзгі жұмыстар барысында 
Қарауылкелдіде 1500, Көлтабанда 600, 
Ащыда 100, Қопада 183, Сартоғайда 140, 
Жарқамыста 300, Қызылбұлақта 300, Мия- 
лыда 120, Жаңажолда 120 түп көшет егу 
көзделіп отыр. Аудандық орман және жану-

Әсіресе болашақ жар таңдаудағы жа-
уапкершілік, отбасындағы міндеттерді 
бөлісу, қыз бен жігіт арасындағы қа-
рым-қатынас мәдениеті және түсініспе-
ушіліктің алдын алу мәселелері кеңінен 
сөз болды.

Шараның ерекшелігі – жастардың 
психологтармен еркін пікірлесіп, өз ой-
ларын ашық жеткізуіне мүмкіндік берілуі. 
Мамандар әр адамның жеке ерекшелігі 
мен мінез-құлқын ескере отырып, отба-
сылық өмірде бір-бірін қабылдау мен 
түсінудің маңыздылығына тоқталды.

Бақытты отбасы – 
бақытты қоғам

Шара барысында жастардың отба-
сы тақырыбына бейжай қарамайтыны 

анық байқалды. Бірі болашақ отбасы 
туралы ойымен бөліссе, енді бірі берік 
шаңырақтың негізі неде екенін талқы-
лады. Әңгімеден аңғарылғаны – жастар 
отбасы ұғымын тек той мен қуанышпен 
байланыстырмай, оның артында үлкен 
еңбек, сабыр, сыйластық пен жауапкер-
шілік жатқанын түсінуге ұмтылуда.

«Шаңырақ» отбасыны қолдау орта-
лығы мен Жастар ресурстық орталығы 
психологтарының бірлесіп өткізген кез-
десуі жастарға психологиялық кеңес 
берумен ғана шектелмей, олардың от-
басылық өмірге деген көзқарасына ой 
салды.

Себебі берік отбасы – дайын күйін-
де қалыптаспайды. Оны екі адам өза-
ра түсіністікпен, сыйластықпен және 

қамқорлықпен бірге қалыптастырады. 
Бір-бірін тыңдап, құрметтеп, қиындықты 
бірге еңсергенде ғана шаңырақтың ір-
гесі берік болады.

Отбасы күніне арналған тағылымды 
шараның негізгі түйіні де осында. Са-
налы таңдау жасай білген жас – берік 
шаңырақтың негізін қалайды. Ал берік 
шаңырақ – берекелі қоғамның тірегі.

Байғанин жастарының осындай 
маңызды мәселелерді талқылап, от-
басылық құндылықтарды дәріптеуге 
бағытталған шараларға белсенді қаты-
суы – олардың болашаққа деген жауап-
кершілігінің көрінісі.

Байғанин аудандық жастар 
ресурстық орталығы 

арлар дүниесін қорғау мекемесі қарағаш, 
жиде, шаған, үйеңкі, терек, жылауық тал 
және сары қараған секілді ағаш түрлерін 
ұсынуда, – деді Рүстем Раушанов.

Көгалдандырумен қатар, көктемгі сани-
тарлық тазалық жұмыстары да қарқынды 
жүргізілді. Аудан мен елді мекендердегі 
сенбіліктерге әр сенбі сайын орта есеппен 
1500 адам қатысып, 25 техника жұмыл-
дырылған. Нәтижесінде 471 тонна қоқыс 
жиналып, арнайы белгіленген орындарға 
шығарылды.

Тазалық жұмыстарын жүйелі жалғасты-
ру мақсатында 12 қыркүйек пен 14 қараша 
аралығында екі айлық күзгі санитарлық та-
залық жұмыстары өткізіледі. Осы кезеңде 
«Таза бейсенбі» және сенбілік шаралары 
ұйымдастырылып, елді мекендердің ау-
мағын ретке келтіру, арамшөптерді ша-
бу, жерлерді тегістеу, тротуарларды әктеу, 
бөлініп берілген учаскелерді қоқыстан та-
зарту жұмыстары жүргізілмек.

Сонымен бірге отырғызылған көшет-
тердің жерсінуіне ерекше мән беріліп отыр. 
Жауапты тұлғаларға ағаштарды уақытылы 
суару, күтіп-баптау және олардың өсуін 
тұрақты бақылау жөнінде нақты тапсыр-
малар берілді. Қоқыс тиеген көліктерден 
қалдықтардың жол бойына шашылмауын 
қамтамасыз ету де назарда болады.

«Таза Қазақстан» бастамасы аясында 
елді мекендердің санитарлық тазалығын 
сақтау мен абаттандыру деңгейін артты-
руға бағытталған «Таза мекен» конкур-
сын өткізу жоспарланып отыр. Байқау ба-
рысында үздік үйлер, көшелер мен тұрғын 
үй кешендері анықталып, тоғыз ауылдық 
округтің арасынан үш жеңімпаз ауылдық 
округті айқындау көзделген. Бұл бастама 
тұрғындардың туған жерінің тазалығы мен 
көркеюіне деген жауапкершілігін арттыру-
ды мақсат етеді.

Ауданда тұрғындарға қолайлы дема-
лыс орындарын көбейту мәселесі де на-
зардан тыс қалмайды. Биыл Қарауылкелді 
ауылдық округіндегі №3 саябақтың күрделі 
жөндеу жұмыстарын аяқтап, оны тұрғын-
дардың игілігіне беру жоспарланған. Бұ-
дан бөлек, Батырлар саябағы, Тәуелсіздік  
саябағы және басқа да қоғамдық орындарды 
күтіп ұстау жұмыстары жалғасын табады.

Қазіргі таңда аудан аумағында заңсыз 
және рұқсат етілмеген қоқыс полигондары 
анықталмаған. Дегенмен санитарлық және 

экологиялық талаптарды сақтау, жаңа заң-
сыз қоқыс орындарының пайда болуына 
жол бермеу тұрақты бақылауда болады. 
Ауылдық округ әкімдеріне полигондардың 
айналасын таза ұстау және қажетті арна- 
йы рұқсат құжаттарын алу бойынша жұ- 
мыстарды жүргізу тапсырылды.

Тазалық талаптарының сақталуын 
қамтамасыз етуде полиция қызметкер-
лерімен бірлескен мониторинг пен түсін-
діру жұмыстарына да басымдық берілуде. 
Ауылдық округ әкімдері, учаскелік полиция  
инспекторлары және санитарлық-эпиде-
миологиялық қызмет өкілдерінен құралған 
мониторинг топтары апта сайын жұмыстар 
жүргізуде. Анықталған заңбұзушылықтар 
бойынша Қазақстан Республикасының 
Әкімшілік құқық бұзушылық туралы ко-
дексінің 505-бабының 1-тармағына сәйкес 
шаралар қабылданады. Жыл басынан бері 
осы бағытта 337 әкімшілік хаттама толты-
рылған.

Абаттандыру талаптары заңды тұлға-
лар мен жеке кәсіпкерлерге де ортақ. Олар 
өздеріне тиесілі ғимараттардың айнала-
сын таза ұстап, елді мекеннің көрікті кел-
бетін қалыптастыруға үлес қосуы тиіс. Со-
нымен қатар Қарауылкелді ауылдық окру-
гінде жолдарды қалыпқа келтіру, ойылған 
және шұңқырланған учаскелерді тегіс- 
теу, жол белгілерін жуып-тазалау және жол 
таңбаларын жаңарту жөнінде міндеттер 
белгіленді.

Жұмыстарды сапалы ұйымдастыру 
үшін тиісті мекемелердің техникалық мүм-
кіндіктері де пайдаланылмақ. Атап айтқан-
да, «КГП Байғанин» мекемесінде екі УАЗ, 
орман шаруашылығында екі трактор, ал 
Қарауылкелді ауылдық округінде бір УАЗ 
және бір пикап техникасы тартылған.

«Таза Қазақстан» – тек тазалық акциясы 
емес, қоршаған ортаға жауапкершілікпен 
қарау мәдениетін қалыптастыратын ор-
тақ бастама. Сондықтан аудан көлемін-
де атқарылатын жұмыстардың нәтижесі 
тек арнайы шаралармен емес, әр тұрғын-
ның күнделікті ұқыптылығымен де өлше-
нетіні сөзсіз. Таза әрі көрікті аудан қалып-
тастыру – мемлекеттік мекемелермен қа-
тар, тұрғындар, кәсіпкерлер мен қоғамдық 
ұйымдардың да ортақ міндеті.

Әйгерім ЖАРТИНА

Жоба 

ҚАРАУЫЛКЕЛДІДЕГІ 
САЯБАҚ ЖАҢАРАДЫ

Қарауылкелді ауылындағы жергілікті саябақ аумағында ауқымды қайта 
жаңарту және абаттандыру жұмыстары жүріп жатыр. Аудандық бюджет 
есебінен қаржыландырылатын, жалпы құны 64,1 млн теңгені құрайтын 
бұл жоба ауыл тұрғындары үшін жайлы әрі заманауи демалыс кеңістігін 
қалыптастыруға бағытталған. Жуырда аудан әкімі Айбек Купенов құрылыс 
басына барып, атқарылып жатқан жұмыстардың барысымен танысты.

Жалпы көлемі 1,1590 гектарды 
құрайтын саябақты жаңарту жұмыста-
рын мердігер ұйым — «Сұңқар Ақтөбе 
2025» ЖШС-і жүргізуде. Қарауылкел-
ді ауылдық округі әкімінің орынбасары 
Нұрқайыр Оңғаровтың айтуынша, жаңа 
жоба аясында тұрғындардың белсенді 
демалысына ерекше көңіл бөлінген.

- Саябақ аумағында балалар ойын 
алаңы қарастырылмағанымен, сергек 
өмір салтын ұстанатын азаматтар мен 
жастар үшін арнайы гимнастикалық 
кешен және шағын жаттығу алаңдары 
орнатылады. Сонымен қатар тұрғын-
дардың еркін серуендеуіне қолайлы 
жағдай жасау мақсатында жаяу жүр-
гіншілер жолдары төселіп, жаңа орын-
дықтар, қоқыс жәшіктері мен заманауи 
жарықтандыру жүйелері қойылады, — 
дейді Нұрқайыр Оңғаров.

Жобаның тағы бір маңызды бөлігі — 
тарихи тағзым нысандарына қатысты. 
Саябақ ішіндегі саяси қуғын-сүргін құр-
бандарын еске алуға арналған ескерт-
кіштің айналасы да толық абаттанды-
рылып, көріктендіріледі. Бұл жұмыстар 
тарихи жадыны сақтау және жазықсыз 

жапа шеккен азаматтардың рухына тағ-
зым ету мақсатында қолға алынып отыр.

Ауылдың ажарын ашып, экологиялық 
ахуалын жақсарту мақсатында көгал-
дандыру шаралары да белсенді жүруде. 
Бұл шаралар аясында саябақтағы қу-
раған ағаштар ауыстырылып, 918 шар-
шы метр аумаққа көгал төселеді. 

Нысанды аралау барысында ау-
дан әкімі Айбек Купенов құрылыс жұ-
мыстарының сапасына және белгілен-
ген 2 айлық мерзімде толық аяқталуы-
на баса назар аударды. Аудан басшы-
сы жауапты тұлғаларға құрылыс та-
лаптарының сақталуын қамтамасыз 
етіп, атқарылып жатқан жұмыстарды 
тұрақты бақылауда ұстауды тапсырды. 
Құрылыс толығымен аяқталып, саябақ 
пайдалануға берілгеннен кейін, оның та-
залығы мен күтіп-ұстау жұмыстары, сон-
дай-ақ инфрақұрылымының сақталуы 
тікелей Қарауылкелді ауылдық округі 
әкімдігінің жауапкершілігінде болады. 
Жаңартылған қоғамдық кеңістік елді 
мекеннің абаттандырылуына оң ықпал 
етіп, ауыл тұрғындарының сүйікті дема-
лыс орнына айналмақ.

Әйгерім КАРИМАН

Еңбек адамы 

МҰНАЙҒА ҒҰМЫРЫН  
АРНАҒАН МАМАН

Мұнай өндірісі – маңдай тер мен кәсіби шеберлікті, қырағылық 
пен үлкен жауапкершілікті талап ететін сала. Өндірістің үздіксіз 
жұмыс істеуі күн сайын өз міндетін мінсіз атқаратын білікті 
мамандардың еңбегіне тікелей байланысты. Осындай маманның 
бірі, Байғанин өңірінің мұнай өндірісінде жиырма жылдан астам 
уақыт еңбек етіп келе жатқан Жәнібек Ізбағамбетов –  
кәсібіне адалдығын еңбегімен дәлелдеп жүрген жан.

Жастар – игі істің жаршысы

ЕРІКТІЛІК – ҚОҒАМҒА ҚЫЗМЕТ ЕТУДІҢ ЖАҢА МӘДЕНИЕТІ

Жәнібек Аманжолұлының мұнай 
саласындағы еңбек жолы 2004 жылы 
басталған. Сол жылы кореялық «Altius 
Petroleum International B.V.» ЖШС-
не жұмысқа орналасып, өндірістің 
қыр-сырын меңгере бастайды. Осы 
кәсіпорында 18 жыл бойы мұнай да- 
йындау қондырғысының операторы 
қызметін атқарып, мол тәжірибе жи-
нақтады.

Мұнай дайындау қондырғысының 
операторы – өндірістегі жауапты ма-
манның бірі. Ол технологиялық про-
цестің қалыпты жүруін бақылап, қон-
дырғылардың жұмысын қадағалай-
ды, өндірістік көрсеткіштерді назарда 
ұстап, қауіпсіздік талаптарының орын-
далуын қамтамасыз етеді. Жәнібек 
Аманжолұлы осы міндеттерді жыл-
дар бойы тиянақты атқарып, өз ісінің 
қыр-сырын жетік меңгерген маманға 
айналды.

– Мұнай саласында еңбек еткен әр 
жыл мен үшін үлкен тәжірибе мектебі 
болды. Алғаш жұмысқа кіріскен кезім 
мен бүгінгі өндірісті салыстырсам, ай-
ырмашылық жер мен көктей. Бүгін-
де техника мен технология жаңарды, 
жаңа жабдықтар енгізілді, өндірістік 
процестерді бақылау мүмкіндігі арт-
ты. Бұрын кейбір жұмыстарға көбірек 
уақыт жұмсалса, қазір заманауи техно-

логиялардың көмегімен көптеген про-
цесті тиімді бақылауға мүмкіндік бар. 
Дегенмен техника қанша дамыса да, 
маманның білімі мен жауапкершілі-
гін ештеңе алмастыра алмайды. Сон-
дықтан мұнайшы үнемі ізденіп, жаңа-
лыққа бейім болуы керек, – дейді ол.

Оператордың әр жұмыс күні өн-
дірістегі тәртіп пен жауапкершілік-
тен басталады. Қондырғының жұмы-
сын бақылау, технологиялық көрсет-
кіштерді қадағалау, ақаулардың алдын 
алу, белгіленген талаптардың орында-
луын қамтамасыз ету – күнделікті мін-
деттердің бір бөлігі.

Өндірісте әрбір көрсеткіштің өзін-
дік мәні бар. Сондықтан мұндай жұ-
мыста ұқыптылық пен қырағылық ай-
рықша маңызды. Бір қарағанда қалып-
ты көрінген жағдайдың өзінен маман  
ақаудың белгісін байқап, оның алдын 
ала білуі қажет.

Жәнібек Аманжолұлы үшін жұмы-
сының ең қызығы – өндірістің нақты 
нәтижесін көру. Өз еңбегінің үлкен өн-
дірістік процестің бір бөлшегі екенін 
сезіну де маманға ерекше жауапкер-
шілік жүктейді.

– Бұл мамандықтың маған ұнай-
тын тұсы – еңбегіңнің нәтижесін нақты 
көресің. Өндірістің қалыпты жұмыс 
істеуіне өз үлесіңді қосып жүргеніңді 

сезінудің өзі үлкен мотивация. Ал 
қиындығы – жұмыста босаңсуға бол-
майды. Әрдайым жинақы, мұқият бо-
луың керек. Кейде ауа райы қолай-
сыз болады, кейде күтпеген жағдай-
лар кездеседі. Сондай сәттерде сабыр 
сақтап, белгіленген тәртіпке сүйеніп 
әрекет ету маңызды, – дейді мұнайшы.

Еңбек жолында есте қалған түрлі 
жағдайлар да аз емес. Өндірістегі күт-
пеген сәттерде дұрыс шешім қабыл- 
дау, әріптестермен бірлесе әрекет ету –  

жылдар бойы қалыптасқан тәжіри-
бенің нәтижесі.

– Өндірісте ең бастысы – бір-біріңе 
сену және командалық жұмысты дұрыс 
ұйымдастыру. Қандай жағдай болма-
сын, асығыс шешім қабылдамай, қа-
уіпсіздік талаптарын сақтап, белгілен-
ген тәртіп бойынша жұмыс істеу керек. 
Әріптестеріңнің де қауіпсіздігі сенің 
әрекетіңе байланысты екенін ұмытпау 
қажет. Осындай жағдайлар адамға көп 
нәрсе үйретеді, – дейді ол.

Мұнайшы үшін жауапкершілік, ең-
бекқорлық, тәртіп, ұқыптылық пен са-
бырлылықтың орны ерекше. Өйткені 
өндірісте бір адамның жіберген қателі-
гі жұмыс барысына ғана емес, жалпы 
қауіпсіздікке де әсер етуі мүмкін. Сон-
дықтан қауіпсіздік талаптарын сақтау –  
мұнай өндірісіндегі басты қағидалар-
дың бірі. Жұмыс басталар алдында 
қауіпсіздік шараларын еске түсіру, ар-
найы қорғаныс құралдарын пайдалану, 
технологиялық тәртіптен ауытқымау – 
күнделікті жұмыстың ажырамас бөлігі.

– Қауіпсіздік – жұмыстағы ең бірін-
ші талап. «Менің жұмысым ғана, өзім 
білемін» деген түсінік болмауы керек. 
Өндірісте әр маман өзіне ғана емес, 
қасындағы әріптесіне де жауапты. 
Сондықтан қауіпсіздік ережесін сақтау 
әдетке айналуы тиіс. Тәжірибелі ма-
ман да, жас маман да осы талапты 

бірдей орындауы керек, – дейді Жәні-
бек Аманжолұлы.

Соңғы жылдары саладағы техноло-
гиялық жаңарулар өндірістің тиімділігі 
мен қауіпсіздігін арттыруға мүмкіндік 
беріп отыр. Заманауи жабдықтар мен 
автоматтандырылған жүйелер көп-
теген процесті бақылауды жеңілдет-
кенімен, оларды сауатты басқаратын 
білікті маманның орны бөлек.

2022 жылдан бастап Жәнібек Із-
бағамбетов еңбек жолын «IC Petroleum» 
ЖШС-де жалғастырып келеді. Бір са-
ланың өзінде жиырма жылдан астам 
уақыт еңбек еткен маман үшін мұнай-
шылық – жай ғана жұмыс емес, өмірінің 
ажырамас бөлігіне айналған кәсіп. 
Ол кейінгі буынның салаға деген қы-
зығушылығына да қуанады. Тәжірибелі 
маман жас әріптестеріне білім алудан, 
ізденуден және үлкендерден тәжірибе 
үйренуден жалықпауға кеңес береді.

– Жастарға айтарым – ең алдымен 
таңдаған мамандығыңды жақсы көру 
керек. Қандай жұмысты атқарсаң да, 
оны жауапкершілікпен орындасаң, мін-
детті түрде нәтижесі болады. Тәжіри-
белі мамандардан үйреніп, білме-
геніңді сұраудан ұялмау қажет. Өз ба-
сым еңбек жолымда үлкендерден көп 
нәрсе үйрендім. Бүгінгі жас мамандар 
да осы мүмкіндікті тиімді пайдаланса 
деймін. Еңбекқорлық пен ізденіс адам-
ды алға жетелейді, – дейді ол.

Байғанин ауданындағы мұнай өн-
дірісінің өңірдің әлеуметтік-экономика-
лық дамуына қосып отырған үлесі де 
айрықша. Сала тұрғындарды тұрақты 
жұмыспен қамтып қана қоймай, ау-
дан экономикасының дамуына серпін 
беріп келеді. Өндірістің өркендеуі жер-
гілікті халықтың тұрмыс-тіршілігіне оң 
әсер етіп, түрлі әлеуметтік бастама-
лардың жүзеге асуына жол ашады.

Ал кәсіби мереке – Мұнайшы-
лар күні Жәнібек Аманжолұлы үшін 
маңдай термен еңбек етіп жүрген бар-
ша мұнайшыға құрмет көрсетілетін 
ерекше күн.

– Мұнайшылар күні – біздің еңбе-
гіміз бағаланатын, әріптестермен бір-
ге кәсіби жолымызды саралайтын 
атаулы мереке. Осы саланың дамуы-
на үлес қосып жүрген барлық әріптес- 
терімді кәсіби мерекемен құттықтай-
мын! Баршаңызға мықты денсаулық, 
отбасыларыңызға амандық, еңбек-
теріңізге береке мен табыс тілеймін. 
Еңбегіміз ел игілігіне жарай берсін, – 
дейді кейіпкер.

Жиырма жылдан астам уақытын 
мұнай өндірісіне арнаған Жәнібек Із-
бағамбетовтің еңбек жолы – бір ма-
манның ғана кәсіби тарихы емес. Бұл –  
өндірістің тынымсыз тіршілігін арқа-
лап, өз міндетіне адалдық танытып 
жүрген еңбек адамдарының бейнесі. 
Кәсіпке адалдық, жауапкершілік және 
маңдай термен келген тәжірибе – оның 
еңбек жолының басты құндылығы. 
Ал еңбек адамы үшін ең үлкен мара- 
пат – өз еңбегінің ел игілігіне қызмет 
етіп жатқанын сезіну. 

Әйгерім ЖАРТИНА

Қоғамның дамуы тек мемлекеттік бағдарламалар мен қабылданған 
шешімдерге ғана емес, ел болашағына бейжай қарамайтын 
азаматтардың белсенділігіне де байланысты. Әсіресе жастардың 
қоғамдық бастамаларға араласуы – азаматтық жауапкершіліктің 
жарқын көрінісі. Бүгінде еріктілік тек көмек көрсетудің бір түрі емес, 
жастардың өз ортасына пайдасын тигізіп, жаңа тәжірибе жинақтап, 
көшбасшылық қабілетін шыңдайтын маңызды бағытқа айналып отыр.

Ауданда да жастардың қоғамдық 
өмірге белсенді араласуына, бастамала-
рын жүзеге асыруына және еріктілік мә-
дениетін қалыптастыруға айрықша көңіл 
бөлінуде. Бұл бағыттағы жұмыстарды 
аудандық Жастар ресурстық орталығы 
жүйелі түрде ұйымдастырып келеді. 
Орталық басшысы Мейірболат Шаңды-
байдың айтуынша, жастар саясатының 
маңызды бағыттарының бірі – еріктілер 
қозғалысын дамыту. Қазіргі таңда аудан-
да 12 еріктілер тобы құрылып, 180-нен 
астам жас ерікті ретінде тіркелген. Олар-
дың қызметі бір ғана саламен шектел-

мей, экологиялық, әлеуметтік, құқықтық 
және қоғамдық бағыттарды қамтиды.

-Жастарды еріктілікке тартуда әле-
уметтік желілердің мүмкіндігі тиімді 
пайдаланылуда. Сонымен қатар түрлі 
түсіндіру кездесулері, ақпараттық жұ-
мыстар мен жастарға арналған іс-ша-
ралар арқылы еріктіліктің мәні кеңінен 
насихатталуда. Бұл ретте жастардың өз 
бастамасын еркін ұсынуына да мүмкін-
дік беріледі. Себебі еріктілік – міндеттеу  
арқылы емес, адамның ішкі ниеті мен 
қоғамдық жауапкершілігінен туындай-
тын қызмет, - дейді орталық басшысы.

Аудан жастарының белсенділігі әсіре-
се «Таза Қазақстан» жалпыұлттық эко-
логиялық акциясы аясында анық байқа-
лады. Еріктілер сенбіліктерге қатысып, 
елді мекендердің тазалығын сақтауға 
бағытталған жұмыстарға атсалысып ке-
леді. Экоплокинг секілді экологиялық 
бастамалар да жастардың табиғатты 
қорғауға деген қызығушылығын артты-
руға ықпал етуде.

Мұндай шаралардың маңызы тек та-
залық жұмыстарын жүргізумен өлшен-
бейді. Жастар қоршаған ортаны қорға-
удың жауапкершілік екенін өз ісімен 
көрсетіп, тұрғындарды да ортақ іске жұ-
мылдыруға үлес қосады. Бірге еңбек ету 
арқылы олар туған жерге деген жанашы-
рлықты қалыптастырып, қоғамдық мәде-
ниетті нығайтады.

-Еріктілердің жұмысы экологиямен 
ғана шектелмейді. Қоғамдық тәртіпті 
сақтау, әлеуметтік тұрғыдан қолдауды 
қажет ететін отбасыларға көмек көрсету, 
түрлі мәдени және қоғамдық шаралар-
ды ұйымдастыруға жәрдемдесу сияқты 
бағыттарда да белсенділік танытып жүр. 
Мәселен, «Заң мен тәртіп» тұжырымда-
масы аясында түнгі уақытта рейдтік жұ-
мыстарға қатысатын «Жас сақшы» ерік-
тілер тобы жұмыс істейді. Бұл бастама 
жастардың құқықтық сауатын арттырып 
қана қоймай, қоғамдық тәртіпті сақтауға 
өз үлесін қосуына мүмкіндік береді.

Еріктілікке қызығушылықтың артуы-
на жастарға жасалып отырған мүмкін-
діктердің көбеюі де әсер етуде. Бүгінде 
белсенді жастарға арналған түрлі жоба-
лар, гранттар, байқаулар мен марапат-
тау бағдарламалары бар. Мұндай қол-
дау жастардың қоғамдық бастамаларға 
деген ынтасын арттырып, олардың ең-
бегін бағалауға жол ашып отыр, - дейді 
Мейірболат Шаңдыбай.

Айтуынша, еріктілер арасында 
тұрақты түрде қоғамдық жұмыстарға қа-

тысып, әрбір бастамадан шет қалмай-
тын белсенді жастар қалыптасып келеді. 
Олардың тәжірибесі жаңадан қосылған 
еріктілерге үлгі болып, қозғалыстың 
тұрақты дамуына ықпал етеді. Бір ерік-
тінің бірнеше бағытта қатар жұмыс істеуі 
де – қазіргі еріктілік қозғалысының ерек-
шелігі. Яғни экологиялық акцияға қаты-
сатын жас әлеуметтік көмек көрсетуге 
немесе қоғамдық шараларды ұйымда-
стыруға да белсенді араласа алады.

- Еріктілердің еңбегін ынталандыру да 
назардан тыс қалмайды. Аудандық және 
облыстық деңгейде белсенді жастарды 
марапаттау, алғыс білдіру, түрлі ынта-
ландыру шаралары ұйымдастырыла-
ды. Әсіресе 5 желтоқсан – Халықаралық 
еріктілер күніне орай форумдар мен ма-
рапаттау рәсімдерінің өткізілуі – олар-
дың қоғамдағы еңбегін бағалаудың бір 
көрінісі. Қазіргі жастарға ерікті болу ұғы-
мын ең алдымен қоғамға пайда келтіруге 
деген шынайы ниет деп түсіндірер едім. 
Еріктілік – біреудің өтінішін орындау ғана 
емес, өзің өмір сүріп жатқан ортаға жа-
уапкершілікпен қарап, қажет жерде ба-
стама көтеріп, қол ұшын соза білу. Ерікті 

адам өз уақытын, күшін өзгеге көмекте-
суге арнай отырып, жаңа тәжірибе жи-
нақтайды, адамдармен қарым-қатынас 
жасау, ұйымдастыру, көшбасшылық си-
яқты маңызды қабілеттерін дамытады.

Бүгінде еріктілік жастар үшін өзін 
қоғамға танытудың немесе марапат 
алудың ғана жолы емес. Бұл – азамат-
тық ұстанымды қалыптастыратын үлкен 
мектеп. Бір сенбілікке қатысу, мұқтаж 
жанға көмек беру, экологиялық акци-
яға атсалысу немесе қоғамдық тәртіпті 
сақтауға үлес қосу сияқты қарапайым 
істердің өзі үлкен өзгерістің бастамасы-
на айналуы мүмкін. Сондықтан әр жасты 
қоғамға бейжай қарамай, өз мүмкіндігі-
не қарай еріктілік қозғалысына белсенді 
араласуға шақырамын, - дейді орталық 
басшысы. 

Жастар ресурстық орталығы алдағы 
уақытта да еріктілер қатарын толықты-
рып, олардың бастамаларын қолдау-
ды көздейді. Ерікті болуға ниетті жастар 
орталыққа тікелей хабарласып, өз қы-
зығушылығы мен мүмкіндігіне қарай 
тиісті бағытқа қосыла алады.

Әйгерім ӘНУАРБЕК



3zhemsagyzgazeti@mail.ru 10 қыркүйек 2026 жыл

ҚОҒАМДЫҚ ТӘРТІПТІ БІРГЕ САҚТАЙЫҚ
 «Құқық бұзушылық 
профилактикасы туралы» 
Қазақстан Республикасының 
2025 жылғы 30 желтоқсандағы 
Заңында (бұдан әрі - Заң) 
құқық бұзушылықтардың 
профилактикасына қатысатын 
азаматтарды көтермелеу бойынша 
жекелеген нормалар көзделген. 

Ақтөбе облысы әкімдігінің 2026 
жылғы 3 шілдедегі № 123 қаулысымен 
Ақтөбе облысында құқық бұзушылық 
профилактикасына қатысатын азамат-
тарды көтермелеу қағидалары (бұдан 
әрі - Қағида) бекітілді.

Қағидада құқық бұзушылық про-
филактикасына қатысатын қоғамдық 
көмекшілерді, азаматтарды көтерме-
леудің тәртібі, түрлері мен мерзімдері, 
сондай-ақ ақшалай сыйақының мөлшері 
айқындалды.

Қоғамдық көмекшілерді көтермеле-
у мәселелерін мемлекеттік органдар-
дың ұсынуы бойынша аудан әкімінің 
2026 жылғы 16 шілдедегі №20 өкімімен 
Байғанин ауданы әкімінің аппараты жа-
нынан құрылған Құқық бұзушылық про-
филактикасына қатысатын азаматтар-
ды көтермелеу жөніндегі комиссия (бұ-
дан әрі - Комиссия) қарастырады.

Комиссия, егер олар тиісті аумақта 
құқық бұзушылықтың алдын алуға, жо-
лын кесуге немесе оны ашуға тікелей 
ықпал еткен болса, Байғанин ауданы 
әкімдігінің аумағында қоғамдық көмекші 
ретінде тіркелмеген азаматтарды да кө-
термелеуге құқылы.

Мемлекеттік органдар Комисси-
яға қоғамдық көмекшілердің құқық 
бұзушылық профилактикасына қа-
тысқанын растайтын материалдарды 
қоса бере отырып, оларды көтермелеу 
туралы ұсыным жібереді.

Ұсынымдарды Комиссия олар түскен 
күннен бастап 15 (он бес) жұмыс күнінен 
аспайтын мерзімде қарауға тиіс. Қосым-
ша материалдарды талап ету немесе 
ұсынылған мәліметтерді нақтылау қа-
жет болған жағдайда, қарау мерзімі Ко-
миссия төрағасымен ұзартылуы мүмкін, 
бірақ 10 (он) жұмыс күнінен аспауы тиіс, 
бұл туралы ұсыным бастамашысына 
хабарланады.

Комиссия отырысының хаттамасы ол 
қабылданған күннен бастап 5 (бес) жұ-
мыс күні ішінде одан әрі іске асыру үшін 

Байғанин аудандық Полиция бөліміне 
жіберіледі.

Құқық бұзушылық профилактикасына 
қатысатын қоғамдық көмекшілерді, аза-
маттарды көтермелеу түрлері (шарала-
ры) мыналар:

1) алғыс жариялау;
2) грамотамен наградтау;
3) ақшалай сыйақы төлеу;
4) білім беру және біліктілікті артты-

ру бағдарламалары бойынша оқуға жі-
беру;

5) ұйымдарға, кәсіпорындарға көтер-
мелеу туралы ұсынулар жіберу;

6) құқық бұзушылық профилактика-
сына елеулі үлес қосқан адамдар үшін 
мемлекеттік наградамен және құрметті 
атақпен наградтау туралы ұсыныстар 
енгізу болып табылады.

Жергілікті атқарушы органдар құқық 
бұзушылық профилактикасына қатыса-
тын азаматтарды көтермелеудің өзге де 
шараларын қолдануға құқылы.

Әкiмшiлiк құқық бұзушылық жасау 
фактiсiнiң фото- және бейнежазбасын 
қоса бере отырып уәкiлеттi органдарға 
хабарлама жiберген азаматтар құқық 
бұзушыдан өндiрiп алынған айыппұл 
сомасынан ақшалай сыйақымен көтер-
меленуi мүмкiн. Азамат сыйақы алушы 
ретінде Қазақстан Республикасында 
тіркелген қайырымдылық ұйымын көр-
сетуге құқылы.

Анонимді хабарламалар ақшалай 
сыйақымен көтермелеуге негіз болып 
табылмайды.

Көтермелеуді алу үшін азамат Бай-
ғанин аудандық Полиция бөліміне 
өтінішпен жүгінеді.

Байғанин аудандық Полиция бөлімі 
азаматтардан түскен өтініштерді 
әкімшілік құқық бұзушылықтың көрсетіл-
ген фактісін растау тұрғысынан қара-
стырады және ақпараттың бастапқы 
дереккөзін тексереді (азаматтың хабар-
ламасы түскен сәтте құқық бұзушылық 
автоматты режимде жұмыс істейтін сер-
тификатталған бақылау-өлшеу техника-
лық құралдарымен (камералармен) жә-
не аспаптармен тіркелмеген не уәкілет-
ті лауазымды тұлғалармен, құқық қорғау 
органдарының қызметкерлерімен неме-
се өзге де үшінші тұлғалармен анықтал-
маған болуы тиіс).

Әкімшілік құқық бұзушылық фактісі 
расталғаннан, іс бойынша қаулы заң-
ды күшіне енгеннен және әкімшілік жа-

уаптылыққа тартылған тұлға айыппұл-
ды толық төлегеннен кейін, көтермеле-
уді төлеу үшін қажетті бюджет қаражаты 
болған жағдайда, Байғанин аудандық 
полиция бөлімі ұсыным қалыптасты-
рады және айына бір рет Комиссияға 
көтермелеуден үміткер азаматтардың 
тізімі бар ұсынымды жібереді.

Комиссия уәкілетті органдардың ұсы-
нымдары негізінде азаматтарды құқық 
бұзушыдан өндіріліп алынған айыппұл 
сомасынан ақшалай сыйақымен көтер-
мелеуді ұсыну немесе ұсынбау туралы 
хаттамалық шешім шығарады.

Көтермелеу түрін, соның ішінде ақ-
шалай сыйақының мөлшерін қоғам-
дық көмекшінің, азаматтың құқық 
бұзушылық профилактикасына жә-
не қоғамдық тәртіпті қамтамасыз етуге 
қосқан жеке үлесін ескере отырып, Ко-
миссия белгілейді.

Ақшалай сыйақы төлеу 10-еселенген 
айлық есептік көрсеткіштен (АЕК) ас-
пайтын мөлшерде жүзеге асырылады. 
Көтермелеу мөлшерін айқындау кезінде 
Комиссия шешім шығарған сәтте қолда-
ныста болатын айлық есептік көрсеткіш 
қолданылады.

Ақшалай сыйақы төлеуді Ақтөбе об-
лысының Полиция департаменті  тиісті 
қорытынды актіге (сәйкесінше Комис-
сия хаттамасына немесе жергілікті 
атқарушы органның шешіміне) қол қой-
ылған күннен бастап 30 (отыз) күнтіз-
белік күннен кешіктірмей, азаматтардың 
ағымдағы банктік шоттарына (неме-
се олар көрсеткен қайырымдылық ұй-
ымдарына) ақшалай қаражатты аудару 
арқылы жүзеге асырады.

Ақшалай сыйақы төлеу көтермелеу-
ге ұсыным енгізген, жергілікті бюджетте 
осы мақсаттарға көзделген Ақтөбе об-
лысының Полиция департаментінің  қа-
ражаты есебінен жүргізіледі.

Бұл бастама — елдегі «Заң мен 
Тәртіп» қағидатын нығайтуға, азамат-
тардың құқықтық мәдениетін көтеруге 
және азаматтық белсенділікті ынталан-
дыруға бағытталған маңызды қадам. 

Қоғам қауіпсіздігіне үлес қосқан әрбір 
азаматтың еңбегі елеусіз қалмайды.

Байғанин ауданы әкімі 
аппаратының мемлекет-

тік-құқықтық және құқық қорғау 
органдарымен өзара әрекеттесу 

құрылымдық бөлімшесі

Сұхбат 

БЮДЖЕТ ҚАРАЖАТЫНЫҢ АШЫҚТЫҒЫ – 
СЫБАЙЛАС ЖЕМҚОРЛЫҚТЫҢ  

АЛДЫН АЛУДЫҢ МАҢЫЗДЫ ҚҰРАЛЫ
Мемлекет басшысы өз Жолдауларында халық үніне құлақ асатын мемлекет 
қалыптастыру, мемлекеттік басқарудың ашықтығын қамтамасыз 
ету және бюджет қаражатының әрбір теңгесінің тиімді әрі мақсатты 
жұмсалуына қоғамдық бақылауды күшейту қажеттігін үнемі айтып келеді. 
Бұл бағыт сыбайлас жемқорлықтың алдын алуда да айрықша маңызға ие.
Аудан қазынасы қалай жоспарланады? Бюджет қаражатының ашықтығы 
қалай қамтамасыз етіледі? Қаржының тиімді жұмсалуын бақылаудың 
қандай тетіктері бар? Осы және өзге де сауалдарға аудандық экономика 
және қаржы бөлімінің басшысы Төлеген Молдабеков жауап берді.

НАШАҚОРЛЫҚ – ҚОҒАМ ДЕРТІ 
Нашақорлық – жеке адамның денсаулығына ғана емес, отбасы мен қоғамның тұрақтылығына қауіп 
төндіретін өзекті мәселе. Есірткінің заңсыз айналымының алдын алу, есірткі қылмыстарын анықтау 
және жастар арасында салауатты өмір салтын насихаттау бағытында полиция тарапынан жүйелі 
жұмыстар жүргізілуде. Осы ретте «Қарасора-2026» арнайы іс-шарасының барысы, аудан бойынша 
анықталған есірткі қылмыстары және алдын алу шаралары жөнінде Байғанин ауданы полиция бөлімі 
бастығының бірінші орынбасары, полиция подполковнигі Әділбек Әбиевпен сұхбаттасқан едік.

– Төлеген Ақжолұлы, әңгімемізді 
ең басты мәселеден бастасақ. Бюд-
жет қаражатының ашықтығы сы-
байлас жемқорлықтың алдын алуға 
қалай әсер етеді? Бұл екі ұғымның 
байланысы қандай?

– Бюджет қаражатының ашықтығы – 
сыбайлас жемқорлықтың алдын алудың 
маңызды құралдарының бірі. Себебі 
қаржының қайда, қандай мақсатқа жә-
не қанша көлемде жұмсалатыны тура-
лы ақпарат қолжетімді болған жағдайда, 
қоғам тарапынан бақылау жасау мүмкін-
дігі артады.

Сыбайлас жемқорлық тәуекелі көбі-
не ақпараттың жабықтығы мен бақыла-
удың әлсіздігінен туындауы мүмкін. Сон-
дықтан бюджет процесінің ашық бол- 
уы – мұндай тәуекелдерді барынша 
азайтуға мүмкіндік береді. Мәселен, 
белгілі бір елді мекенге жол жөндеуге, 
абаттандыруға немесе әлеуметтік ны-
санды жөндеуге қаржы бөлінсе, тұрғын-
дар оның көлемі мен мақсатынан ха-
бардар болғаны дұрыс. Бұл өз кезегінде 
атқарылған жұмыстың сапасына да на-
зар аударуға мүмкіндік береді.

Біздің ұстанымымыз – бюджет қа-
ражатының әрбір теңгесі заңға сәйкес, 
мақсатты және тиімді жұмсалуы керек. 
Ашықтық болған жерде қоғамдық бақы-
лау күшейеді, ал қоғамдық бақыла-
у мемлекеттік қаражаттың тиімсіз пай-
даланылуына жол бермеудің маңызды 
тетігі болып саналады.

– Бүгінгі таңда аудан тұрғында-
ры бюджеттің қалай бөлініп, қайда 
жұмсалып жатқанын қайдан көре 
алады? Оның қандай тетіктері бар?

– Қазіргі таңда азаматтарға бюджет-
тік ақпаратты алу үшін бірқатар мүмкін-
дік қарастырылған. Соның бірі – «Ашық 
бюджеттер» (Open Budgets) порталы. 
Бұл ресурс арқылы азаматтар бюд-
жет жобалары, бекітілген бюджет және 
оның атқарылуы туралы ақпаратпен та-
ныса алады.

Сонымен қатар аудан әкімдігінің 
ресми интернет-ресурсында және әле-
уметтік желілердегі ресми парақшала-
рында да тиісті ақпараттар жарияланып 
отырады. Бұл тұрғындардың бюджет қа-
ражатының жоспарлануы мен игерілуі-
не қатысты мәліметтерді еркін алуына 
жағдай жасайды.

Мұның барлығы – мемлекеттік орган-
дардың халық алдында есептілігін арт-
тыруға бағытталған. Яғни бюджет тура-
лы ақпарат тек мамандарға ғана емес, 
қарапайым тұрғындарға да түсінікті әрі 
қолжетімді болуы қажет.

Қаржылық ақпаратты жариялаумен 
ғана шектелмей, оның ашықтығы мен 
түсініктілігін қамтамасыз ету де басты 
міндетіміз.  Себебі тұрғын бюджет тура-
лы ақпаратты түсініп, қажет жағдайда 
сұрақ қоя алуы керек.

– Бюджетті жоспарлау процесі 
қалай жүзеге асырылады? Қаражат-
тың нақты қажеттілікке бағытта-
луы қалай қамтамасыз етіледі?

– Бюджетті жоспарлау – бірнеше ке-
зеңнен тұратын жауапты процесс. Ең 
алдымен бюджеттік бағдарламалар 
әкімшілерінің ұсыныстары қаралады. 
Әрбір шығыстың қажеттілігі, оның негіз-
демесі, жоспарланған іс-шараның маңы-
здылығы ескеріледі.

Бюджет – шектеулі ресурс. Сондықтан 
қаражатты тиімді әрі басым бағыттарға 
бөлу аса маңызды. Әлеуметтік саланың 
қажеттіліктері, инфрақұрылым, абат-
тандыру, елді мекендердің дамуы және 
басқа да бағыттар бойынша ұсыныстар 
зерделенеді.

Бөлінетін қаржының көлемі нақты 
есепке, тиісті негіздемелерге және қол-
даныстағы заңнама талаптарына сүй-
енуі тиіс. Бұл жерде басты мақсат – 
қаржыны жай ғана игеру емес, оның ха-
лыққа нақты пайда әкелуіне қол жеткізу.

Сондықтан бюджет қаражатын 
жоспарлау кезінде негізділік, тиімділік, 
мақсаттылық және заңдылық қағидатта-
рына ерекше мән береміз.

– Сіз басқаратын бөлімде сыбай-
лас жемқорлыққа «нөлдік төзімділік» 
қағидаты қалай жүзеге асырылады?

– Сыбайлас жемқорлыққа «нөлдік 
төзімділік» қағидаты – біздің жұмысы-

мыздағы негізгі ұстанымдардың бірі. Бұл 
қағида тек сыбайлас жемқорлық фак-
тілеріне жол бермеуді ғана емес, оған 
алып келуі мүмкін кез келген жағдайдың 
алдын алуды көздейді.

Бөлім қызметкерлеріне мемлекеттік 
қызметшілердің әдеп нормалары мен 
сыбайлас жемқорлыққа қарсы заңна-
ма талаптарын сақтау үнемі түсіндіріліп 
отырады. Әрбір қызметкер өзіне жүктел-
ген міндетті адал, сапалы әрі жауапкер-
шілікпен орындауы тиіс.

Сонымен бірге сыбайлас жемқорлық 
тәуекелдерін анықтау және олардың ал-
дын алу бағытындағы жұмыстар да на-
зарда. Қызметкерлердің құқықтық сау-
аттылығын арттыру, сыбайлас жемқор-
лыққа қарсы мәдениетті қалыптастыру, 
ішкі бақылауды күшейту бойынша түсін-
діру жұмыстары тұрақты жүргізіледі.

– Сыбайлас жемқорлықтың ал-
дын алуда тек мемлекеттік орган-
дар емес, қарапайым азаматтардың 
да жауапкершілігі қандай деп ойлай-
сыз?

– Сыбайлас жемқорлықтың алдын 
алу – бүкіл қоғамға ортақ жауапкершілік 
деп есептеймін. Мемлекеттік органдар 
өз қызметінің ашықтығын қамтамасыз 
етіп, заң талаптарының сақталуын бақы-
ласа, азаматтар да сыбайлас жемқор-
лыққа немқұрайлы қарамауы керек. Өй-
ткені жемқорлыққа қарсы мәдениет ең 
алдымен әр адамның күнделікті ұстаны-
мынан қалыптасады.

Сонымен қатар азаматтардың өздері 
де қарапайым, бірақ маңызды қағида-
ларды ұстануы қажет. Яғни пара берме-
у, заңсыз қызмет ұсынбау, таныстық пен 
жеке байланыстарды пайдаланып мәсе-
лені заңсыз шешуге ұмтылмау – әр аза-
маттың азаматтық жауапкершілігі. «Па-
ра алмау» ғана жеткіліксіз, оны ұсынуға 
да, заңсыз әрекетке келісуге де жол бер-
меу маңызды.

Біздің ортақ мақсатымыз – бюджет 
қаражатының әрбір теңгесін халықтың 
игілігіне тиімді пайдалану. Ашық бюд-
жет, жауапты мемлекеттік қызмет және 
белсенді азаматтық қоғам – сыбайлас 
жемқорлықтың алдын алудың берік не-
гізі.

– Төлеген Ақжолұлы, аудан 
тұрғындарына, әсіресе жас маман-
дар мен белсенді азаматтарға ай-
тарыңыз бар ма? 

– Ең алдымен, аудан тұрғындарын ел-
дің дамуына бей-жай қарамауға шақы-
рамын. Мемлекет қаржысы – халықтың 
қаржысы. Сондықтан оның тиімді әрі 
мақсатты жұмсалуына әр азаматтың қы-
зығушылық танытуы заңды әрі орынды. 
Әсіресе жастардың мемлекеттік басқару 
процестеріне қызығушылығы артқаны 
маңызды. Бюджет туралы ақпаратпен та-
нысу, өз елді мекеніндегі жобаларға на-
зар аудару, заң аясында ұсыныс білдіру 
– азаматтық белсенділіктің бір көрінісі. 
Егер тұрғын қандай да бір күмәнді 
жағдайды байқаса немесе бюджет қа-
ражатының мақсатсыз жұмсалуы мүм-
кін деген негізді күдігі болса, оны тиісті 
органдарға заңда белгіленген тәртіппен 
жеткізуі қажет.

Сыбайлас жемқорлықпен күрес тек 
мемлекеттік органдардың жұмысы емес. 
Бұл – қоғамның ортақ міндеті. Мемле-
кеттік қызметші өз міндетін адал атқар-
са, ал азаматтар қоғамдық бақылауға 
белсенді қатысса, ашықтық пен жауап-
кершілік қалыптасады.

- Сұхбатыңызға рақмет!

Әйгерім КАРИМАН

– Әділбек Махмұтұлы, нашақорлықтың алдын алу және 
есірткінің заңсыз айналымына жол бермеу бағытында ау-
данда қандай жұмыстар жүргізілуде?

– Нашақорлықтың алдын алу – полиция қызметіндегі ма- 
ңызды бағыттардың бірі. Есірткі адамның денсаулығына ғана 
емес, оның отбасына, қоршаған ортасына және жалпы қоғамға 
кері әсер етеді. Сондықтан аудан аумағында есірткі қылмыста-
рының алдын алу, анықтау және жолын кесу бойынша тұрақты 
түрде профилактикалық және рейдтік жұмыстар жүргізіледі.

– Қазіргі таңда «Қарасора-2026» арнайы іс-шарасы өт-
кізіліп жатыр. Оның негізгі мақсаты қандай?

– «Қарасора-2026» арнайы іс-шарасының негізгі мақсаты – 
құрамында есірткі заттары бар өсімдіктердің заңсыз өсірілуіне 
жол бермеу, жабайы қарасора алқаптарын анықтап, жою және 
есірткінің заңсыз айналымына тосқауыл қою.

Іс-шара барысында ауданның ауылдық округтерінде тиісті 
жұмыстар жүргізілуде. Мәселен, Сартоғай және Жарқамыс 
ауылдық округтері аумағынан анықталған жабайы сора алқап-
тарында жою жұмыстары жүргізіліп, жалпы 530 түп жабайы со-
ра жойылды.

– Есірткі қылмыстарына қатысты биыл қандай нәтиже-
лер бар?

– 2026 жылғы есептік кезеңде аудан бойынша есірткіге қа-
тысты 4 қылмыстық теріс қылық және 1 қылмыс анықталды. 
Аталған фактілер бойынша жалпы 443,68 грамм марихуана 
тәркіленді.

Сонымен қатар есірткі қолдану және есірткілік масаң күйде 
көлік басқару фактілеріне де заң аясында тиісті шаралар қа-
былданады.

– Нашақорлықтың алдын алуда жастармен жүргізілетін 
жұмыстың маңызы қандай?

– Жастар – қоғамның маңызды бөлігі. Сондықтан нашақор-
лықтың алдын алу жұмыстарын жасөспірімдер мен жастар 
арасында жүйелі түрде жүргізудің маңызы зор.

Қазіргі таңда интернет пен әлеуметтік желілерде есірткі-
ге қатысты түрлі қауіпті ұсыныстар кездеседі. Жастар мұндай 
ақпараттарға қызықпай, бейтаныс адамдардың ұсыныстарына 
ермеуі керек. Бос уақытты спортқа, білімге, өнерге және қоғам-
дық жұмыстарға арнаған дұрыс. Есірткіге бір рет қызығушылық 
танытудың өзі адамның өміріне үлкен қауіп әкелуі мүмкін.

– Ата-аналарға қандай кеңес берер едіңіз?

– Баламен үнемі ашық сөйлесіп, оның кімдермен араласа-
тынына, немен айналысатынына көңіл бөлген жөн. Балаға на-
шақорлықтың зардабын қорқытып емес, түсіндіру арқылы жет-
кізу маңызды.

Отбасындағы дұрыс тәрбие, ата-ананың көңіл бөлуі және 
баланың ортасын бақылауы – нашақорлықтың алдын алудың 
алғашқы қадамдарының бірі.

– Сұхбатымызды қорытындылай келе, жастарға айтар 
сөзіңіз қандай?

– Әр жас өз болашағына жауапкершілікпен қарауы керек. 
Нашақорлық – уақытша қызығушылық емес, адамның өмірін 
түбегейлі өзгертуі мүмкін үлкен қауіп. Сондықтан есірткіден ау-
лақ болып, салауатты өмір салтын таңдаған дұрыс.

Байғанин аудандық жастар 
ресурстық орталығы 

ЖЕМҚОРЛЫҚҚА  
ЖОЛ БЕРМЕУ – 

ӨЗ ҚОЛЫМЫЗДА
Сыбайлас жемқорлық – қоғамның дамуына кері әсер ететін, 
елдің тұрақтылығы мен азаматтардың мемлекетке 
деген сеніміне нұқсан келтіретін келеңсіз құбылыс. Онымен 
күресу – бүгінгі күннің ғана емес, болашақтың да маңызды 
міндеттерінің бірі. Сондықтан жемқорлықтың алдын 
алу жұмыстарына әр азамат өз үлесін қосуы қажет.

ӘДЕП КОДЕКСІ – ҚЫЗМЕТКЕР 
МӘДЕНИЕТІНІҢ НЕГІЗІ 

Қазіргі таңда мемлекеттік қызметтің сапасы мен тиімділігі тек кәсіби 
біліктілікке ғана емес, қызметкердің әдеп мәдениетіне де тікелей байланысты. 

Мемлекеттік қызметші – халықпен ті-
келей байланыста болатын, мемлекет 
атынан қызмет көрсететін тұлға. Сон-
дықтан оның әрбір іс-әрекеті, сөйлеу мә-
нері мен азаматтармен қарым-қатынасы 
мемлекеттік қызметке деген қоғамдық 
сенімге әсер етеді. Әдеп нормаларын 
сақтау – қызметтік міндетті орындаудың 
ғана емес, азаматтардың құқықтары мен 
заңды мүдделеріне құрметпен қараудың 
негізгі көрсеткіші. Әдеп мәдениеті аза-
маттармен қарым-қатынастан да көрі-
неді. Қызмет алушыға сыпайы сөйлесу, 
оның өтінішін мұқият тыңдау, объективті 
әрі түсінікті жауап беру – кәсіби мәде-
ниеттің белгісі. Ұжымдағы қарым-қаты-
нас та ерекше маңызға ие. Әріптестерді 
құрметтеу, өзара көмек көрсету, пікірін 
тыңдау және жұмыс барысында іскерлік 

әдепті сақтау ұйымдағы жағымды аху-
алды қалыптастырады. Бір-біріне деген 
сыйластық бар жерде еңбек өнімділігі 
де артады. Әдеп кодексінің талаптарын 
сақтау – тек бақылау немесе тәртіп мәсе-
лесі емес. Бұл – әр қызметкердің өзінің 
кәсіби беделіне, ұжымына және мем-
лекеттік қызметке деген жауапкершілігі. 
Әдеп кодексі – қызметкер мәдениетінің 
берік негізі. Кәсібилік пен әдептілік қатар 
жүргенде ғана мемлекеттік қызмет сапа-
лы әрі халыққа бағдарланған сипатқа ие 
болады. Әрбір қызметкер өз ісімен үлгі 
көрсетіп, заңдылықты, адалдықты, әділ-
дікті және адамға деген құрметті басты 
құндылық ретінде ұстануы тиіс. 

Байғанин аудандық мемлекеттік 
қазынашылық басқармасы

Жемқорлық тек пара алу немесе пара 
берумен шектелмейді. Қызметтік мүмкін-
дікті жеке пайдасына пайдалану, таныс- 
тық арқылы артықшылыққа ие болуға 
тырысу, өзіне тиесілі емес мүмкіндікті 
заңсыз жолмен алу да қоғамдағы әділ-
дік қағидаларына қайшы келеді. Мұндай 
әрекеттер бір адамның мәселесін шеш-
кенімен, басқа азаматтардың заңды 
құқығына әсер етуі мүмкін.

Жемқорлықтың алдын алудың бас- 
ты жолдарының бірі – заң талаптарын 
сақтау және құқықтық сауаттылықты 
арттыру. Әр адам өз құқықтары мен мін-
деттерін білгені жөн. Қандай да бір қы-
зметті алу кезінде белгіленген тәртіпті 
сақтау, заңсыз ұсыныстарға келіспеу жә-
не өз мәселесін заңды жолмен шешуге 
ұмтылу – сыбайлас жемқорлыққа қарсы 
мәдениеттің негізі.

Қоғамда «ақша берсең, мәселе тез 
шешіледі» немесе «таныс арқылы бәрін 
жасауға болады» деген түсініктің қа-
лыптасуына жол бермеу керек. Мұндай 
көзқарас заңсыз әрекеттердің қалыпты 
жағдай ретінде қабылдануына әкелуі 
мүмкін. Ал әділ қоғам құру үшін әр аза-
мат өзінен бастап, заңды құрметтеуі қа-
жет.

Сыбайлас жемқорлыққа қарсы мә-
дениет ең алдымен отбасынан қалып-
тасады. Баланы кішкентайынан адал-
дыққа, әділдікке, жауапкершілікке және 
еңбекқорлыққа тәрбиелеу – маңызды 
міндет. Үлкендердің іс-әрекеті де жас ұр-
паққа үлгі болады. Сондықтан өскелең 
ұрпаққа адал еңбектің қадірін түсіндіріп, 
заңды сыйлауға тәрбиелеу қажет.

Бұл бағытта білім беру ұйымдарын-
да, еңбек ұжымдарында және қоғамдық 
ортада түсіндіру жұмыстарының жүр-
гізілуі маңызды. Халықтың құқықтық сау-
атын арттыру, сыбайлас жемқорлықтың 
зиянын түсіндіру және оған деген төзбе-

ушілікті қалыптастыру арқылы ғана оң 
нәтижеге қол жеткізуге болады.

Мемлекеттік қызметшілер мен ұйым 
қызметкерлері де өз міндеттерін адал 
әрі жауапкершілікпен орындауы тиіс. 
Азаматтарға қызмет көрсету барысын-
да заң талаптары сақталып, баршаға 
бірдей жағдай жасалуы – әділ қоғам-
ның маңызды белгісі. Ашықтық пен жа-
уапкершілік сақталған жерде жемқорлық 
тәуекелдерін азайтуға мүмкіндік мол.

Сонымен бірге әр азамат заңсыз 
әрекетке куә болған жағдайда оған 
немқұрайлы қарамауы керек. Қоғам мү-
шелерінің белсенділігі мен азаматтық 
жауапкершілігі сыбайлас жемқорлықтың 
алдын алуға ықпал етеді. Заңсыздыққа 
көз жұма қарау оның одан әрі жалғасуы-
на жағдай жасауы мүмкін.

Сыбайлас жемқорлықпен күрес – бір 
күндік немесе белгілі бір науқанмен шек-
телетін жұмыс емес. Бұл – тұрақты түр-
де жүргізілетін маңызды бағыт. Оның 
нәтижелі болуы мемлекеттік органдар-
дың жұмысына ғана емес, қоғамның әр 
мүшесінің ұстанымына байланысты.

Әділдік, адалдық және жауапкершілік 
әр адамның күнделікті өміріндегі басты 
қағидаға айналуы тиіс. Өз жұмысымыз-
ды адал атқарып, заңды сақтап, өзгенің 
құқығын құрметтеу арқылы біз жемқор-
лыққа қарсы мәдениетті қалыптастыруға 
үлес қоса аламыз.

Жемқорлықсыз қоғам құру үлкен өз-
герістерден емес, әр адамның қарапа- 
йым таңдауынан басталады. Заңсыз 
жолмен пайда табудан бас тарту, пара 
бермеу, пара алмау және әділдікті сақ- 
тау – ел болашағына жасалған нақты 
қадам.

Таза қоғам қалыптастыру – барша-
мызға ортақ міндет. Әрқайсымыз адал-
дықты таңдап, жемқорлыққа жол берме-
сек, әділетті әрі жауапты қоғам құруға өз 
үлесімізді қоса аламыз.

Аудандық  ішкі саясат бөлімі

АУЫЛ ШАРУАШЫЛЫҒЫ 
ЖАНУАРЛАРЫН БІРДЕЙЛЕНДІРУ
Қазақстан  Республикасының Ауыл шаруашылығы министрінің   
2015 жылғы 30 қаңтардағы    №7-1/68 бұйрығымен  бекітілген  
Ауыл шаруашылығы жануарларын бірдейлендіру қағидаларына 
сәйкес  Қазақстан Республикасының аумағындағы барлық  ауыл 
шаруашылығы жануарлары  бірдейлендірілуге  жатады.

Ауыл шаруашылығы жануарла-
рын бірдейлендіру қағидалары (бұ-
дан әрі – Қағидалар) «Ветеринария  
туралы» Қазақстан Республикасы 
Заңының (бұдан әрі – Заң) 8-бабы 
38) тармақшасына, «Мемлекеттік 
көрсетілетін қызметтер туралы» Қа-
зақстан Республикасы Заңының (бұ-
дан әрі – Мемлекеттік көрсетілетін 
қызметтер туралы заң) 10-бабы 1) 
тармақшасына сәйкес әзірленді 
және ауыл шаруашылығы жануар-
ларын бірдейлендіру тәртібін, сон-
дай-ақ «Ветеринариялық паспорт 
беру» мемлекеттік қызметін (бұдан 
әрі – мемлекеттік көрсетілетін қыз-
мет) көрсету тәртібін айқындайды.
Ауыл шаруашылығы жануарларын 
бірдейлендіру жөніндегі дерекқор 
(бұдан әрі – дерекқор) – диагности-
калық зерттеулер нәтижелерін қоса 
алғанда, жануардың жеке нөмірі ту-
ралы, оны ветеринариялық дауалау 
туралы деректерді, сондай-ақ жану-
ардың иесі туралы деректерді тіркеу- 
дің бірыңғай, көп деңгейлі жүйесін 
көздейтін, жергілікті атқарушы ор-
гандары құрған мемлекеттік ветери-
нариялық ұйымдар жүзеге асыра-
тын және ветеринария саласындағы 
уәкілетті орган пайдаланатын вете-
ринариялық есепке алудың бөлігі;

Ауыл шаруашылығы жануарла-
рын бірдейлендіру – дерекқорға 

ауыл шаруашылығы жануары тура-
лы мәліметтерді енгізе отырып және 
ветеринариялық паспорт бере оты-
рып, бірдейлендіруді жүргізуге ар-
налған бұйымдарды (құралдарды) 
пайдалану, таңбалау арқылы жану-
арларға жеке нөмір беруді қамтитын 
жануарларды есепке алу рәсімі;

Ауыл шаруашылығы жануарла-
рының төлі мынадай жасқа жеткен 
күнінен бастап он төрт жұмыс күні-
нен кешіктірілмей бірдейлендіріледі:

бұзаулар, қозылар, лақтар, бота-
лар – туған күнінен бастап жеті күн 
өткеннен кейін;

құлындар – төрт айлық жасынан 
бастап (таңбалау кезінде), туған 
күнінен бастап жеті күн өткеннен 
кейін (чиптеу кезінде);

тақ тұяқты жануарлардың төлі 
(есектер, қашырлар, пони, зебра, 
құлан және басқа жануарлар) – төрт 
айлық жасынан бастап (таңбалау 
кезінде), туған күнінен бастап жеті 
күн өткеннен кейін (чиптеу кезінде);

Байғанин ауданының тұрғында-
рына назарына:

Ауылшарушылығы жануарларын 
уақытында бірдейлендіру,жаңадан 
туылған малдарды және құлағын-
дағы сырғалары түскен малдарды 
сырғалау,жылқы малдарын уақы-
тылы табролау,чиптеу, ИСЖ ба-

засынан сойылған, сатылған, өл-
ген, жоғалған малдарды уақытында 
есептен шығаруға,басқа облыстан, 
аудан, ауылдан сатып әкелген мал-
дарды малдәрігерлеріне хабарлап  
карантинге қойып тексерту  Байға-
нин аудандық Ветеринариялық стан-
са МКК мекемесі және барлық ауыл-
дық округтердегі ветпункт маман-
дарына хабарласып өтініш  беріп 
жұмыстану, әрбір жеке тұлға және 
шаруа қожалықтары иеліктерінізде-
гі жылқы малдарына таңба басты-
рып, ірі қара қой-ешкі, түйе малда-
рын сырғалату жұмыстарын жүргізу 
қажет екендігін хабарлаймын.  Ауыл 
шаруашылығы малдарына бірдей-
лендіру жұмыстары және ветерина-
риялық профилактикалық, диагно-
стикалық іс-шаралар жүргізілмегені 
анықталған жағдайда ҚР Әкімшілік 
құқық бұзушылық Кодексіне сәйкес 
жауапкершілікке тартылады. 

«Tört Tülık» жануарлардың ие-
леріне арналған мобильді қосым-
шаны ұялы телефондарыңызға  
playmarket-тен жүктеп алып тіркеліп, 
үйде отырып ауылшаруашылығы 
малдарыңыздың  ИСЖ базасындағы 
тізімін көре аласыздар, сонымен қа-
тар осы қосымша арқылы   алдағы 
уақытта   қажетті ветеринариялық 
қызметтерді онлайн пайдалана ала-
тын болады. 

Байғанин аудандық аумақтық
 инспекция басшысы м.а: 

Арайлым Тулеугарина


